
					यह पृष्ठ जाँच लिया गया है।
२२१
टिप्पणियाँ



उनकी दलीलका प्रभाव पड़ा हो उन लोगोंसे भी कहूँगा कि वे ‘यंग इंडिया’ की फाइल उलटकर देख जायें। मैं विश्वास दिलाता हूँ कि उन्हें श्री राजू द्वारा पेश की गई सभी दलीलोंका जवाब उसमें मिल जायेगा।



“गांधी सिगरेट!”




मेरे नामका जितना भी दुरुपयोग किया गया है, उनमें से कोई भी मेरे लिए उतना अपमानजनक नहीं है जितना कि जानबूझकर एक कम्पनीका अपनी सिंगरेटोंके साथ उसका जोड़ दिया जाना है। एक मित्रन मेरे पास एक लेबिल भेजा है, जिसपर मेरी तसवीर छपी हुई है। सिगरेटका नाम “महात्मा गांधी सिगरेट” रखा गया है। मैं तो धूम्रपानसे उतना ही भय खाता हूँ जितना शराबखोरीसे। धूम्रपानको मैं दुर्व्यसन मानता हूँ। इससे व्यक्तिकी बुद्धि और विवेक कुण्ठित हो जाते हैं। यह एक तरहसे शराबसे भी बुरा है, क्योंकि इसका असर आसानीसे स्पष्ट दिखाई नहीं देता। एक बार अगर किसीको इसकी लत लग गई, तो इससे छुटकारा पाना कठिन ही होता है। और यह एक खर्चीला दुर्व्यसन है। इससे साँसमें दुर्गन्ध पैदा हो जाती है, दाँतोंका रंग खराब हो जाता है और कभी-कभी कैंसर भी हो जाता है। यह एक गन्दी आदत है। मैंने किसीको अपने नामको सिगरेटोंके साथ जोड़ने की अनुमति नहीं दी है। अगर यह अज्ञात सिगरेट कम्पनी बाजारमें पहुँची सिगरेटोंपरसे लेबिल हटा ले या अगर जनता ऐसे लेबलवाली सिगरेटें न खरीदे तो मैं आभार मानूंगा।



सच्ची योग्यता




मुझे इस आशयकी भी सूचना दी गई है कि एक लड़की अपनेको मेरी बेटी बताते हुए देश में घूम रही है। खबर मिली है कि द्वारिका, छपरा और नेपालमें भी देखी गई। यहाँ मैं आपको बता दूँ कि मुझे किसी भी लड़कीका पिता होनेका सौभाग्य प्राप्त नहीं है। और न मैंने किसीको किसी तरहके प्रचारके सिलसिले में अपने नामका उपयोग करनेका ही अधिकार दिया है। मुझसे सम्बन्धित सभी कार्यकर्त्री बहनोंको लोग
अच्छी तरह जानते हैं; और उनके हाथमें जो भी काम हो, उसे करने के लिए उन्हें मेरे नामका उपयोग करनेकी जरूरत नहीं है। ऐसी उलझनोंसे निबटनेका सबसे अच्छा रास्ता यह है कि जो लोग मेरे साथ, या मेरे ही साथ क्यों, किसी भी सार्वजनिक कार्य-कर्ताक साथ अपना सम्बन्ध बतायें, उनकी बातोंको कोई महत्व ही न दें। आज जब हमारे पास हजारों कार्यकर्ता हैं तब उचित यही होगा कि हरएककी परीक्षा उसके अपने गुणोंके आधारपर हो; उसमें इस बातका विचार न हो कि वह किसका कौन है।


	[अंग्रेजीसे]
	यंग इंडिया, १२-१-१९२१

